
Naalakkersuisut Avannaata Kommunia suleqatigalugu UKA 2028-mut kingusinnerpaamik Uummannami 

Upernavimmilu BAT-mik piumasaqaatinik naammassinnittunik nutaaliaasunik eqqakkanik ikuallaavinnik 

pilersitsinissamut periarfissat pillugit aalajangiinissamut tunngavissiamik nutarsagaasumik iliuusissanullu 

pilersaarummik suliaqarnissamik saqqummiussinissamillu peqquneqassasut Inatsisartut 

aalajangiiffigisassaattut siunnersuut. Aalajangiinissamut tunngavissiami Uummannami Upernavimmilu 

ikuallaavinnik pilersitsinissamut periarfissat nuna tamakkerlugu eqqakkanik assartuinissamik 

aaqqiissummut sanilliunneqassapput. Sanilliussinermi aningaasaqarneq, avatangiisinut sunniutit, 

eqqakkat annertussusaat, ingerlatsineq, assartuineq, sikusarnera, aningaasaliinissamut periarfissat 

kiisalu ikuallaanermit kissap atorneqarsinnaanera ilaatinneqassapput. 

(Inatsisartunut ilaasortaq Aqqalu C. Jerimiassen, Atassut) 

(Siullermeerneqarnera) 

 

Qujanaq Aqqalu C. Jerimiassen siunnersuuternut. 

 

Eqqakkanik passussineq suliatut apeqqutaannaanngilaq. Peqqissutsimut, avatangiisinut aammalu, nuna 

tamakkerlugu ulluinnatta pitsaasumik ingerlanissaanut tunngassuteqarpoq. Taamaattumik Demokraatit 

paasisinnaalluarpaat unamminartut, innuttaasut Uummannami, Upernavimmi nunaqarfiinilu 

misigisartagaat. 

 

Naammaginanngilaq, eqqakkat qaleriiaaginnartut, pinngortitami siammarnikut imaluunniit 

uninngatinneqartariaqartut sivisuumik sikuunera, silap pissusaa angallanikkullu kinguaattoornerit 

pissutigalugit. Nunatta avannaani pissutsit immikkut ittut ilungersunartutut tigusassaapput siunissamilu 

aaqqiissutissanik suliaqarnermi ilanngunneqartariaqarlutik. 

 

Iluarinarpoq, siunnersuut siumut aalajangeeriinngimmat eqqakkanik ikuallaasarfinnik nutaanik 

pilersitsinissamik, siunnerfeqarlunili nutartikkamik aalajangiinissamut tunngavissaqarnissamik. Tassunga 

ilutigalugu aalajangiusimasariaqarpagut pingaartitatut, Naalakkersuisut siusinnerusukkut pingaarnerusutut 

taakkartorsimasaat. 

 

Eqqakkanik ikuallaasarfeeqqat ajornakusoorlutillu akisussapput avatangiisinut peqqissutsimullu 

illersorneqarsinnaasumik ingerlatissallugit. Ilaatigut dioxin-imik akuutissanillu ajoqusiisinnaasunik allanik 

aniatsitseriaannaapput. Piffinni pilersitsisoqassappat, taamaattumik avatangiisinut piumasaqaatit 

teknikkikkullu atortut pissarsiarineqarsinnaasut Nuummi aamma Sisimiuni piumasaqaataasut assigissavaat. 

 

Ammattaaq aningaasartaa unneqqariffigissavarput. Sanaartornermut aningaasartuutit 



 
 

 
EM 2026/330 
J.nr 00.00.00/26EM-LABU-00330  Side 2  
 

taakkuinnaanngimmata akiligassamut akuusut. Eqqagassat naammattuusariaqarput, sulisut piginnaasallit 

aammalu aningaasaqarneq ingerlatsinermut aserfallatsaaliinermullu. Taamaanngippat aaqqiissut 

akisoorujusooriaannaammat, aningaasartuutillu naggataatigut innuttaasunut akiligassanngorlutik. 

 

Naalakkersuisut siusinnerusukkut ESANI aqqutigalugu ataatsimoorussamik aaqqiineq tapersersimavaat. 

Demokraatillu suli isumaqarput, aaqqiissut taanna aallaavigissallugu pissusissamisoortuussasoq. 

Pisussaajunnaarsinnaanngilagulli misissornissaanut, qaoq angallanneq, toqqorsiveqarneq 

upalungaarsimanerlu Avannaani pissutsit immikkut ittut aallaavigalugit ingerlasinnaanersut. 

 

Taamaattumik pingaartipparput, pioreersut nalilersortuarnissaat Avannaata Kommunia aamma 

eqqartukkamut suliaqartut qanimut suleqatigalugit. Paasissutissat nutaat eqqagassat annertussusaannut, 

assartuinermut, immap sikuanut aammalu nukissiornermut eqqagassat atorluarsinnaaneerannut 

periarfissat pillugit soorunami suliami ilannguttariaqarput. Tamannali ima pisariaqarpoq, maanna 

eqqakkanut pilersaarusiornermut aallartereersumut tapertassatut aammalu qaleriimmik sulinermik 

pisariaqanngitsumillu akitsorterutaanatik. 

 

Demokraatinut pingaarnerpaavoq, avatangiisinut isumannaatsumik, aningaasatigut attanneqarsinnaasumik 

sapinngisamillu atorluarsinnaasumik inerneqarnissaa. Piffinni periarfissat siumugaaq itigarteriissanngilagut 

imaluunniit nutaanik sanaartornissanik ilimasaaraluta, ilisimaleqqaartinnagu, taakku isumannanngitsumik 

ingerlanneqarsinnaasut. 

 

Pingaarnerpaajuvoq, Uummannami, Upernavimmi nunaqarfittaanilu innuttaasut pitsanngoriaatsinik 

malunnaatilinnik misigitinneqarnissaat, aammalu uagut aaqqissummik nassaarnissarput, inunnut, 

pinngortitamut piffinnilu pissutsinut iluaqutaasussanik. 

 

Demokraatit taamatut oqaaseqaateqarlutik Aqqalu Jerimiassenip siunnersuutaa Naalakkersuisullu 

allannguutissatut siunnersuutaat ataatsimiititaliami attuumassutilimmi suliarineqassasut innersuussutigaat. 

 

 

 


